
Historiako Katedraduna Deustu-Donostiako Unibertsitatean
Lehendakari jauna, Ahaldun Nagusi jauna, Alkate jauna, jaun-andreak. Lehenik eta behin, bihotz-bihotzez, nire zorionik beroenak tolosar guztioi; gaurko tolosarrei eta, ahal izango banu, baita atzokoei ere; alegia, zuen arbasoei. Guztiok baitzarete, belaunaldiz belaunaldi, herri honi bizitasuna eta nortasuna eman diozuenak. Horri esker, zuei esker, ari gara gaurko egunean aparteko urteurrena ospatzen.

Berariaz zoriondu nahi ditut ospakizun hauen antolatzaileak ere, festa-kutsu logikoa emateaz gainera, leku berezia utzi dutelako oroimenarentzat; hau da, oroitzen saiatu direlako, ahanzturaren aurka borroka egiten, kontuan izan behar baita gaitz horrek gizabanakoak edo herriak har ditzakeela mendean, nortasun-nahasturetatik hasi eta norberaren identitatea galtzeraino.

Gaur, izan ere, Tolosan, oroitzapen-eguna da, memoria egitekoa, denboran gutxienez 750 urte atzera egin eta 1256ko irailaren 13 hari zentzua bilatzen saiatzekoa. Egun hartan, Gaztelako Alfontso X.a erregeak hiri-gutuna izenpetu zuen Segovian, hiribildua sortzeko forua.

Dokumentua, berez, oso laburra da. Protokolo-formulak kenduz gero, bi lerrotan geratzen zaigu. Funtsean, bi agindu ematen ditu: lehenik, Tolosako biztanleak, aurrerantzean, Vitoriako foruaren araupean geratuko direla, eta, bigarren, aitonen semeak bakarrik bizi ahalko direla hiribilduan.

Agindu horietan lehena (Vitoriako forua ematea), ez da Tolosari soilik dagokion zerbait, Gipuzkoako barnealdeko hiribildu guztiak sortu baitziren Vitoriako forua eredu harturik, eta kostakoak, berriz, Donostiakoaren arabera. Bigarrena, ordea, “que los pecheros que moran en los mis solares de Guipuzcoa que no vengan y a poblar” agintzen duena -hau da, «pechero» edo zergak ordaintzen zituzten plebeioei hiribilduan bizitzea debekatzen ziena-, oso deigarria egiten da, eta, aurrerago azaltzen saiatuko naizen bezala, Tolosako populazio-gune honen eratzeko modu berezi eta bakanaren erakusgarri esanguratsua da, nire iritzian. Populazio-gune honek, hasiera-hasieratik, izaera berezia izan zuen bere inguruarekin alderatuta: «hirigune» izan da jaio zen unetik.

Nafarroako Antso VI.ak 1181ean Vitoriari emandako foru hura -Gasteiz deitzen zen lekuari, une hartan izena aldatu eta «Nueva Vitoria» izendatu zuenari-, edo Donostiakoa, edo, haien aurretik Jakakoa edo, Lizarrakoa, herrigune berri haiei lege-estaldura emateko erabilitzen zituzten Erregeek. Izatez ez ziren herrigune berriak, hau da, ezerezetik sortuak, baina bazuten berrikuntza bat: gune haietako biztanleak, nagusiki, eskulangintzan eta merkataritzan aritzen ziren, eta langintza haiek guztiz berriak ziren XI-XII. mendeak arte guztiz nekazari-giroan eta erregimen feudalaren pean zegoen lurralde honetan.

Foru haiek, beraz, aipaturiko lanbide horietan askatasunez aritzea bermatzeko formulatu ziren. Guztiek, funtsean -ñabarduraren, estiloaren edo hedaduraren aldetik izan zitzaketen desberdintasunak gorabehera-, oinarrizko bi puntu ezartzen zituzten:

· Forupeko gunean bizi zirenei, erkidego hartako kide izateagatik, «frankoen» estatutua aitortzen zitzaien, erregimen feudala sostengatzen zuten zerga eta zerbitzuetatik libre egiten zituena. Azpimarratu beharra dago aitorpen hura «taldeko kide» izatean oinarritzen zela. Mendeak joango ziren Europako gure kulturan askatasun edo gizabanakoaren eskubideen kontzeptua sortu aurretik. Aipaturiko frankizia-estatutu horrek askatasunaren bi aspektuak egikaritzeko bidea ematen zien: «egin ahal izateko» (erosi, saldu, oinordetzan utzi, etab.) eta «egin beharrik ez izateko», hau da, jauntxoen zerbitzuko prestazio pertsonalik egin behar ez izatea, eta nekazariek jauntxoari ordaindu behar izaten zizkioten zergak pagatu beharrik ez izatea, itogarriak gertatuko baitziratekeen ekonomia jaioberri haientzat. Langintza berri haien euskarri nagusia, izan ere, etekinak beren lanbidean inbertitzea zen -etekinaren ekonomia, alegia, eta ez «diru-xahuketarena», izen hori ematen baitzaio beren prestigioa eta ahalmena (militarra bereziki) erakustea beste xederik ez zuen jauntxoen ekonomia hari-.

· Esandako frankizia-estatutua osorik gauzatu ahal izateko, foruak bere eskumen-esparru propioa ezartzen zuen hiribilduaren barruan, eta bermatzen zuen beren usadio zein ohituren arabera eta beren epaile propioaren aurrean izango zirela epaituak, beste ezein auzitegiren aurrean aurkezteko obligaziorik gabe. Helegiteak Errege Kontseilura bideratzen ziren zuzenean. Epailea alkatea izaten zen (pater familias), eta erkidegoak berak hautatzen zuen. Erkidegoak udalbatza edo kontzejua eratzen zuen -concilium-etik dator hitz hau, eta adiskidetu edo bakeak egin esan nahi du-, zeinari erkidegoa gobernatzeko autonomia aitortzen baitzitzaion. Hitz bitan esanda, «autonomia erkidegoak» ziren -letra xehez, hori bai- eta zuzenean Erregearekin zeuden lotuta.

Beraz, foru haiek, Vitoriakoa ere tartean dela, ez ziren bizikidetzarako alderdi guztiak arautzen zituzten ordenamendu luzeak; alderdi horietan usadio eta ohituretan zeuden jasota, eta baliagarri izaten jarraitu zuten populazio-gune haietako barne-bizimodua arautzeko. Aurrerantzean, gainera, berariazko aintzatespena izango zuten.

Zenbait kasutan, forua ematearen xedea populazio-gune baten sorkuntza bultzatzea izaten zen; foruak eta herriguneek, beraz, kausa-efektu erlazioa dute. Eta halaxe dago jasota hiri-gutunetan. Hona hurbileko bi adibide, hala espazioan nola denboran: Gaztelako Alfontso X.ak ondorengo hau agindu zuen 1268an: «gazer una puebla en aquel logar que dizen Ordicia, a que nos ponemos nombre Villaffranca... (y) dámosles e otorgámosles el fuero que han los de Vitoria». Urte berean, Gaztelako Errege horrek berak beste hau ere erabaki zuen: «Avemos de fazer una puebla en Vergara, e señaladamente en aquel logar que dizen Ariznoa, a que ponemos por nombre Villanueva, e dámosles e otorgámosles el fuero que han los de Vitoria». Segur aski, hitz horiexekin adierazita egongo zen Segurako hiribilduaren sortze-gutuna ere, nahiz eta ezin dugun berretsi, jatorrizko gutuna galdu egin zelako.

Beste kasu batzuetan, nekazari-izaerako eta egitura feudalean txertatutako herrigunea «birmoldatzea» izaten zen helburua. Foruak, hain zuzen ere, bereizi edo aldendu egiten zuen jaunpeko egituratik, eta «hirigune» gisa garatzeko aukera ematen zion. Hori izan zen, esate baterako, Arrasate-Mondragonen kasua, zeina Alfontso X.ak sortu baitzuen, orobat, hiribildu gisa, 1260an. Hala dio Erregeak hiribildu hartako foruan: «A los pobladores de la puebla que es en Léniz que avía antes nombre Arrasate, a que nos ponemos nombre Montdragón, tan bien a los que agora y son como a los que serán de aquí adelante (...) otorgámosles que ayan los fueros e las franquezas que han los de Bitoria en todas las cosas».

Beste batzuetan, berriz, sekuentzia alderantzizkoa izaten zen: lehenik, herrigunea sortzen zen, hainbat eskulangile eta merkatari tartean zirela, eta gero -dezente geroago, askotan-, Erregeak errealitate hura legeztatzeko eta bere erresumako corpus-ean txertatzeko esku hartzen zuen. Azken kasu hauetan, herrigunea zen kausa, eta forua efektua.

Hori izan zen, gainera, Pirinioen alde honetan «hiritartzat» har ditzakegun lehenengo guneen sorreraren sekuentzia. Gune haien kudeatzaileak frankoak ziren -hau da, Frantziatik etorriak; Okzitaniatik, batik bat-; izan ere, lurralde haietan lehenagotik eratuak ziren hiri-egiturak. Pirinioen alde honetan, bada, Nafarroan, lehenbizi, Donejakue bidearen babesean kokatu ziren esandako «franko» haiek: Jakan, Lizarran, Iruñean, etab. Eta leku haietan aurki zitezkeen, lehen aldiz, XI. mendean, lanbide berri haiek eskatzen zituzten teknikak, aparatuak eta gainerako «sekretuak». Geroago emango zien Erregeak «hiri-gutuna».

Eredu horretako biztanle-talde berriak berehala zabaldu ziren XII. mendean zehar, hartaraino non «franko» hitzak beste esanahi bat hartu baitzuen: orain libre, aske, esan nahi zuen, frankizia-estatutuaren jabe zena. Eta ez ziren okzitaniarrak soilik etorri; gaskoiek, esate baterako, bizi berria eman zioten Donostiari, XII. mendearen hasiera aldera, nahiz eta hiri-gutuna 1180 ingurura arte ez zitzaion eman. 

Gaur uste dugu horixe bera izan zela Tolosari bizia eman zion sekuentzia ere, XII. mendearen erdi aldera, Vitoriako foruan oinarritutako «hiri-gutuna» eman baino mende bat inguru lehenago. Horren arabera, herriaren izena ere, jatorriz, Nafarroako lehen gune haietan bezala, Okzitania aldetik etorriko zen, hango hiri garrantzitsuenetako batetik, Tolosa edo, erromantzez, Toulouse izenekotik. Ez dakigu zuzenean etorritakoak ziren, edo gorago aipatutako nafar guneetatik, bide nagusietan zehar zabaltzen joandako franko-taldeetatik. Begi-bistakoa da XII. mendearen erdi aldera Araxesko bidea nagusietakoa zela. Gainera, Oriaren ertzeko puntu hau bidegurutze garrantzitsua zen: Iruñea Kantauri aldeko lurraldeekin -garai hartan Iruñeko Erregearen mendean- lotzen zuen bideak Gasteiztik -eta Gaztelatik- zetorrenarekin bat egiten zuen Tolosan, iparraldera jarraitu eta itsasoan, Donostian, amaitzeko. Oriaren ertzeko puntu honetan, bestalde, bideaz gainera, hiri-jardueretarako hain beharrezkoa zen beste baliabide bat zegoen: ibaia, uraren indarra, hartaz baliatzen baitziren eskulangile haiek beren «asmakizunak» mugiarazteko: errotak, etab.

Oso luze joko luke, eta ez da, beharbada, unerik egokiena, planteaturiko ideia oinarritzeko ditugun datu guztiak xeheki azaltzeko. Baina hau izan denez jendaurrean aipatu den lehen aldia, azpimarra dezagun, Pablo Gorosabel historialari tolosar handiak inoiz edo behin iradoki zuen bezala, ez dela gauza segurua herri honen hasiera Alfontso X.ak emandako hiri-gutunari zor izatea. Gorosabelek ongi ezagutzen zuen Tolosako hiri-gutunaren testua, eta baita gorago aipatu ditudanak ere, eta aldeak bistakoak dira; «facer una puebla», «que vayan a poblar», eta halako adierazpideen ordez, hemen «la puebla de Tolosa que es en Guipúzcoa» agertzen da. Beraz, ez dago dudarik Tolosa bazela ordurako, eta izen horrekin ezagutzen zela. Ez dio, gainera, izenik aldatzen -bestela garbi adieraziko zukeen-. Ez dago, hortaz, izenaren zergatia kristauen Navas de Tolosako garaipenean zertan bilatu, izan baita esan duenik Alfonso X.ak gertakari haren oroitzapena gordetzeko izendatu zuela horrela. Horrek ez lituzke esplikatuko, gainera, Languedoc inguruko hainbat leku-izenekin dauden paralelismoak, han hain ugaria den Montesquieu, esate baterako, hemen Monteskue edo Montesku bilakatu dena, edo gaurko Arramele, Erdi Aroko idatzietan «Ramel» modura agertzen dena. Hitz horrek, okzitanieraz, adarra edo «erramala» esan nahi du, eta, nahi gabe ere, Gipuzkoan Araxestik sartzen zen Nafarroako bidearen «erramal» hori datorkigu burura. Segur aski, gure toponimian miaketa sakona egingo balitz, emaitza gehiago izango genituzke norabide berean.

Dokumentuek ere XII. mendearen erdialdera apuntatzen dute. Hala, Gaztelako tronuan Alfontso X.aren oinordeko izan zen Santxo infanteak, 1282an, erregetzara heltzea arriskuan ikusirik eta sostengatzaileak lortzearren, hitz ematen du, agiri batean, Tolosari «todos en uno» izateko ‑hau da, erkidego izateko- balio dioten eta -hau da garrantzitsuena- bere aurrekoen garaietan balio izan zioten foru, usadio, ohitura, askatasun eta frankizia guztiak errespetatuko dizkiola. Bere arbasoak aipatzen dituenean, aita ez ezik, aitona eta birraitona ere (Alfontso VIII.a, 1200ekoa) izendatzen ditu, eta «Espainietako» gainerako Errege guztiak -hemen, euskal lur hauek 1200 aurretik gobernatu zituzten nafar Erregeak gogoan zituela-, azkenik enperadorea izendatuz, hau da, Gaztelako Alfontso VII.a, XII. mendearen erdialdera Errege izan zena, Gaztela euskal lurren jabe egin zen tartean, Nafarroako Erresuma ofizialki berrezarri zen arte, 1134an. Erregegaiaren aipamenak, jakina, ez dira erretorika hutsa, eta XII. mendearen erdialdeari eginiko aipamenarekin amaitzen dira.

Nafarroako Erresumaren berrezarpena Alfontso I.a Borrokalaria hil ostean izan zen posible. Errege honek Aragoi eta Nafarroa batu zituen, baina baita bete ezinezko testamentua egin ere: bere jabetzak ordena militar eta ospitalarioei utzi zizkien. Aragoiek eta Nafarroak, bakoitzak bere bidea hartu zuten. Gertakari horretatik interesatzen zaiguna da ordena haietako bat, Jerusalemgo San Joanen Ordena Ospitalarioa deitua, testamentua bete ez izanaren ordainetan, asko zabaldu zela, eta Tolosaraino heldu zela, Arramelera zehazki -hala dokumentatu zen 1205ean-, hiribildua sortzeko artean mende erdia falta zela.

Beste datu bat, hau ere laburra, baina oso baliagarria, eta esanahi handikoa. Ordena hura ez zen ohiko ordena erlijiosoa edo militarra. Nolabait esateko, xede humanitarioak zituen nazioarteko elkarte moduko bat zen: Lurralde Santura erromes joandakoei laguntzeko Jerusalemen eraiki zuten Ospitaleari eusteko dirua biltzen zuten. Ordenako kideak apaizak edo laikoak izan zitezkeen, emakume edo gizonezkoak. Berehala huts egin zien hasieran Ordenaren ongile izan zituzten Erregeei, hauek «kristau gudaroste» bihurtu nahi baitzituzten, Errekonkistan musulmanen aurka borroka zitezen. Baina haiek birpopulazioari eskaintzen zioten arreta, herrigune berriak sortzeari. Gune berrietako eliza gobernatzen zutenez, garai hartan kristau orok ordaindu beharreko zergak biltzen zituzten (hamarrenak, primiziak, etab.). Hala, elizako gastuak estali eta geratzen zitzaiena Jerusalemgo xedeetarako kutxa bateratura bideratzen zuten -comendamus zioten beraiek; horregatik, «encomienda» hitzarekin adierazten da Arramelen zuten parte hartzea-. Kontuan izan behar dugu Ordena hura Languedoc-etik zabaldu zela Europara, eta Toulousen zegoela Ordenaren administrazio-barruti nagusietakoaren burutza. Bestalde, zuzenean Aita Santuaren aginduetara egotean eta egitura burujabea izatean, haiek kudeatzen zituzten elizetako kristauek -eta hori zen Arramelekoaren kasua- jauntxoen egitura-saretik kanpo garatzeko aukera zuten, gainerako elizetara biltzen zirenek ez bezala. 

Beraz, Araxesko bidearekin eta Oria ibaiaren indar hidraulikoarekin batera, Arrameleko San Joanen aurkitzen dugu ezinbesteko hirugarren elementua, frankoen estiloko hiri-bizitza hemen errotzeko. Arrameleko San Joan eliza ez baitzen -garai hartako beste elizak ez ziren bezala- erlijio-gune soila, Jainkoarekiko edo Elizarekiko kontuak konpontzeko baizik erabiltzen ez zena. Espazio sozial bat zen; ez espazio sozial bat gehiago, baizik eta gizarte-esparru nagusia, eta bere mailan, politika egiteko gunea ere bai: han saiatzen ziren batzuen eta besteen interesak adosten -kontzejuaren biltokia zen-; han formalizatzen ziren kontratuak, egiten ziren zinak, etab. Azken batean, gorputz sozialeko kide guztiak batzen zituen lotura zen, eta hantxe biltzen ziren guztiak, eurek zioten bezala, «erkidego gorputzean», beren autoritate gorenaren aurrean: Jaunarenean (letra larriz).

Laburbilduz, bideak eta ibaiak bitartekoak jarri baldin bazituzten, San Joan zaindariari eskainitako eliza hartan eratu zen «erkidegoaren gorputza». Erkidego hartako lehen kideei «Tolosakoak» deitu zitzaien, han zutelako jatorria, zuzenean edo zeharka, lehen gune haren bultzatzaile nagusiek; baina «garapen-gune» hark berehala erakarriko zuen inguruko jendea. Ez dezagun ahaztu nekazaritza-esparruak ere eraldaketa sakonak bizi zituela garai hartan. Funtsezkoenak baizik ez aipatzearren, gogoratuko dugu familia zabalean oinarritutako gizarte-eredua aldatzen hasi zela, eta senar-emazte bikotean oinarrituak hartu zuela indarra -sasoi hartan eman zitzaion ezkontzari izaera berria: kontratu izatetik sakramentu izatera pasatu zen-. Horrekin batera, oinetxeak finkatu egin ziren, eta horrek, ondorengo belaunaldietan iraungo bazuen, oinordekotza nagusia ondorengo bakar bati transmititzea eskatzen zuen. Era horretan, lehen oinetxeko eginbideetan enplegatzen zen eskulana -maiorazkoak ez ziren guztiak-, bizitzeko modua beste nonbait bilatu beharrean aurkitu zen. Eta, horretarako, ezin egokiagoak ziren «hirigune» sortuberri haiek. Nolanahi ere, asko izan ziren gune haietan mailaz igotzen saiatu zirenak -ekonomikoki, sozialki, edo bietan-.

Baina tokiko ekarpen horiek ez zuten aldatu gunearen jatorrizko izaera; aldiz, sendotu egin zuten, eta «franko» izaten jarraitu zuen, nahiz eta jada ez zuen «Frantziakoa» esan nahi, baizik eta «askea». Gaztelan, ordea, aske edo libre izateko «aitonen seme» izan beharra zegoen, kapareei baizik ez baitzitzaien askatasuna aitortzen. Horrela ulertzen da Alfontso X.ak, 1256an, aitonen seme ez zirenei Tolosan bizitzea debekatu izana.

Vitoriako forua ematea, bistan da, lehendik zetorren errealitate hura berresteko eta legeztatzeko modua zen; une hartantxe eman izana, berriz, eta Vitoriako forua eredu hartuta, politika-arrazoiei zor zaie, orain honetan luzatzerik ez badugu ere. Nahikoa izango da gogora ekartzea Erregearen autoritatea, urte haietan, zalantzan jarria zela lurralde hauetan, eta orduan hark zuen premia larrienetakoa bere aginpidea eta mugak sendotzea zela, hala fisikoak nola juridikoak, legedi pluraltasun hari forma bakarra emanez.

Jakina, ez zen errealitate-aitormen soila izan; aldaketak ere ekarri zituen. Gune hark hiribildu forma hartu behar zuen, hau da, harresitua egon behar zuen; horrek lurraldea markatzea eta harresiz inguratzea eskatzen zuen, eta San Joan eliza harresitik kanpo geratu zen. Horregatik, harresia ez ezik, eliza ere eraiki behar izan zuten. Baina ez zitzaien ahaztu Arrameleko San Joanen esanahia eta garrantzia harresien barruan txertatzea: San Joanen kofradiako burua, hiribilduko gobernukide izango da («miembro nato»), alkatearen hurrena.

Ez dut uste beharrezkoa denik, hemen, gisa horretako datuak aletzen jarraitzea. Guztiek San Joan zaindariaren omenezko jaiak izango dituzue gogoan, non -duela gutxi arte festetako programetan esaten zen bezala- udalbatza «erkidego gorputzean» joaten baita Arrameleko San Joan ermitara, segizioa bordon-dantzariek irekitzen dutela. Esan behar da dantza hori Tolosan baizik ez dela dantzatzen, eta bordoia edo erromes-makila dela dantzaren ezaugarri nagusia. Erromesekiko lotura bistakoa da, Tolosatik ere laguntzen baitzen, eskaintza, hamarren eta limosnen bitartez, Jerusalemgo San Joan Ospitaleari eusten.

Elementu horietan guztietan (San Joan, Arramele, Bordon-Dantza) finkaturik gelditu dira hasierako Tolosa haren sustraiak, zeinak 1256an lortu baitzuen legeztatu zuen «hiri-gutuna». Esan daiteke, beraz, data horretan jaio zela ofizialki hiribildua, baina ez Tolosa. Ordurako, segur aski, ehun urtetik gora izango zituen.

Amaitzeko, nire zorionak berritu nahi dizkiet tolosar guztiei. Dena dela, alkatearen eta gainerako agintarien baimenarekin, zorion horiek gehien merezi dituztenak lehen belaunaldi ezezagun haietako kideak izan ziren, urrunetik edo hurbiletik hona etorririk, hainbat oztopo gainditu behar izan zituzten haiek, nortasun propioko herria errotu arte saiatu zirelako. Eta baita, idazkera ezagutu ez arren -memoria egiteko tresna miragarri hori-, beren identitate-ezaugarriak jasotzea posible egingo zuten adierazpideak bilatzen eta finkatzen jakin zuten haiek ere. Tolosarrak ahalegindu dira beren memoriari eusten, bai behintzat memoria horren kanpoko adierazpenak, nahiz eta ondorengo mendeetako monarkien garaipena memoria horren esanahia urardotzeko zorian egon den.

Eta besterik ez. Eskerrik asko zuen arretagatik.

